
बिहारी-रत्नाकर

॥ श्री गणेशाय नमः ॥
दोहा 

मेरी भव-बाधा  हरौ,  राधा  नागरि सोइ । 
जा तन की झाँई परैं स्यामु हरित-दुति होइ ॥१॥



शब्दार्थ: भव: संसार। बाधा रुकावट, विघ्न। भव-बाधा: संसार के विघ्न। अर्थात दुःख, दारिद्र तथा अनेक प्रकार की चिन्ताएँ इत्यादि, जो बाधा-रूप में उपस्थित होकर संसार के मनुष्यों को किसी उत्तम अभीष्ट का एकाग्रता पूर्वक साधन नहीं करने देतीं। स्मरण रहे कि कवि परिपाटी में दुःख दारिद्रादि का रंग काला माना जाता है। 'भव-बाधा' का अर्थ टीकाकारों ने बहुधा जन्म-मरण का दुःख लिखा है। वह भी ठीक है, पर यहाँ पर शब्द ग्रंथ के मंगलाचरण में आया है। अतः यहाँ कवि की यही प्रार्थना विशेष संगत है कि हमारे अनेक प्रकार के चिन्तादि जनित विघ्नों का निवारण कीजिए जिसमें ग्रंथ के पूर्ण होने में विघ्न न हो। झाँईं:  इस शब्द के यहाँ तीन अर्थ लिये गये हैं- (१) परछाँही, आभा; (२) झाँकी, झलक; (३) ध्यान।  परैं : पड़ने में। इस शब्द के भी निम्नलिखित तीन भावार्थ 'झाँई' के तीनों अर्थों से यथाक्रम अन्वित होते हैं- (१) तन पर पड़ने से , (२) दृष्टि में पड़ने से, (३) हृदय में पड़ने से ॥ स्यामु (श्याम)- यह शब्द भी यहाँ तीन अर्थों में प्रयुक्त हुआ है- (१) श्याम वर्ण वाले श्रीकृष्णचंद्र, (२) श्रीकृष्णचंद्र; (३) काले रंग वाला पदार्थ अर्थात कल्मष, पातक, दुःख, दारिद्रादि, जिनका रंग कवि परिपाटी में काला नियत हैं।  । हरित-दुति (हरित-द्युति)- इस शब्द के भी इस दोहे में तीन अर्थ ग्रहण किये गये हैं- (१) हरे रंग वाला, (२) हराभरा, डहडहा अर्थात् प्रसन्न-बदन; (३) हृतद्युति, गतद्युति, हतप्रभ अर्थात् तेज- हीन, प्रभा-शून्य, अथवा भयंकरता-रहित। द्युति का अर्थ नाटकों में भयंकर चेष्टा भी होता है। इस अर्थ में 'हरित' शब्द हृत का अपभ्रंश है।]
अवतरण : अपनी सतसई की निर्विघ्न समाप्ति की कामना से कवि, इस मंगलाचरण-रूप दोहे में, श्रीराधिकाजी से सांसारिक बाधा दूर करने की प्रार्थना करता है। सतसई में यद्यपि और रसों के भी दोहे हैं, तथापि प्रधानता श्रृंगार ही रस की है। इसके अतिरिक्त श्रृंगार रस में सब रसों की स्थायियाँ संचारी होकर संचरित होती हैं, जिसके कारण वह रसराज कहलाता हैं। अतः सतसई में श्रृंगार रस के मुख्य प्रवर्तक श्रीराधाकृष्ण ही का मंगलाचरण रहना समीचीन है। श्रीराधा तथा श्रीकृष्ण में भी, श्रृंगार रस में प्रधानता श्रीराधिकाजी ही की है और कवि जिस सम्प्रदाय का अनुयायी था, उसमें भी श्रीराधिकाजी ही प्रधान मानी जाती हैं। अतः उसने श्रीराधिकाजी ही से अपनी 'भव-बाधा' हरने की प्रार्थना की है-
अर्थ: जिसके तन की झाँई पड़ने से श्याम हरित-द्युति हो जाता है, "राधा नागरि सोइ" हे वही राधा नागरी, अथवा वही राधा नागरी मेरी भव-बाधा हरो (तुम हरो, अथवा हरें) । 
       यह दोहा बिहारी की प्रतिभा का अत्युत्कृष्ट उदाहरण है। इसमें कवि ने 'झाँईं', 'स्यामु' तथा 'हरित-दुति' शब्दों के तीन-तीन अर्थ रखकर एक ही वाक्य से तीन भाव निकाले हैं, जो तीनों ही उसके इष्टार्थ के साधक हैं।
पहला अर्थ तो इस दोहे का यह हुआ-
हे वही राधा नागरी, जिसके तन की परछाँहीं अर्थात् आभा पड़ने से श्याम वर्ण वाले श्रीकृष्णचंद्र हरे रंग की द्युति वाले हो जाते हैं, मेरी भव-बाधा हरो ॥
इस अर्थ से कवि श्रीराधिकाजी के शरीर की गुराई की प्रशंसा करता है कि वह ऐसे सुनहरे रंग की है कि उसकी आभा पड़ने से श्रीकृष्णचंद का श्याम रंग हरा हो जाता है। पोले तथा नीले रंगों के मेल से हरे रंग का बनना लोक-प्रसिद्ध ही है। इसी भाव को कवि ने अपने "नित प्रति एकत ही इत्यादि" दोहे में भी कहा है, और माघ का एक श्लोक भी गौर तथा श्याम छवियों के, पारस्परिक आभा से, हरी हो जाने के वर्णन में हैं, जो कि "नित प्रति एकत हो इत्यादि" दोहे की टीका में उद्‌धृत किया गया है। इस भाँति उनके रूप की प्रशंसा करके कवि उनसे अपनी भव-बाधा दूर करने की विनती करता है।
अब दूसरा अर्थ नीचे लिखा जाता है-
हे वहीं राधा नागरी, जिसके तन की झाँकी अर्थात् झलक [आँखों में] पड़ने से (दिखाई देने से) श्रीकृष्णचन्द्र हरे-भरे अर्थात् प्रसन्न वदन हो जाते हैं, मेरी भव-बाधा हरो ॥
इस अर्थ से कवि, श्रीराधिकाजी के श्रीकृष्णचन्द्र की अत्यन्त प्रेमपात्री होने की प्रशंसा करता हुआ उनसे अपनी भव-बाधा निवारण करने की प्रार्थना करता है |
ऊपर कहे हुए दोनों अर्थों से कवि, श्रीराधिकाजी के रूप तथा प्रियतम-प्रियता की प्रशंसा करता हुआ, निम्नलिखित तीसरे अर्थ से उनमें भव-बाधा हरने का सामर्थ्य सिद्ध करके, उनको अपनी भव-बाधा हरने पर उद्यत करता है। इस सामर्थ्य के सिद्ध करने से कवि का यह तात्पर्य है कि,अपने सामर्थ्य का स्मरण करके, वह शीघ्र ही उसकी भव-बाधा हरने के लिये उत्साहित हो जायें |
वह तीसरा अर्थ यह है-
हे वही राधा नागरी, जिसके तन (रूप) का ध्यान पड़ने से (भक्त के हृदय में आने से) काले रंग वाला [पदार्थ अर्थात् कल्मष, पातक इत्यादि ] हृतद्युति (गतद्युति अर्थात् अपनी कल्मषता से रहित) हो जाता है (अर्थात् अपना दुःखद प्रभाव छोड़ देता है), मेरी भव-बाधा (सांसारिक दुःख, दारिद्र, चिंता इत्यादि, जिनका रंग कवि-परिपाटी में काला माना जाता है) हरो ॥
ऊपर के तीनों अर्थों में 'राधा नागरि' पद संबोधन माना गया है। उसे प्रथम पुरुष-वाची मानकर भी इस दोहे के यही तीनों अर्थ हो सकते हैं |
अपने अँग के जानि कै। जोबन-नृपति प्रबीन। 
स्तन, मन, नैन, नितंब की बड़ौ इजाफा कीन ॥२॥
शब्दार्थ: अपने अँग के (अपने अंग के)- राजा के प्रधान, अमात्य, सेनापति तथा सेना इत्यादि राजा के अंग अर्थात् सहायक कहलाते हैं। जोबन नृपति : युवावस्था यौवन रूपी राजा प्रबीन : निपुन , चतुर
 इजाफा (इज़ाफ़ा): अरबी भाषा में इजाफा बढ़ती अर्थात् वृद्धि को कहते हैं। जब कोई बादशार अपने किसी सरदार अथवा कर्मचारी को अपना शुभचिन्तक समझकर अथवा उसके किसी अच्छे काम से प्रसन्न होकर, उसको जागीर अथवा वेतनादि में वृद्धि कर देता है, तो यह वृद्धि इजाफा कहलाती है ।
अवतरण: नायक नवयौवना मुग्धा के शरीर तथा उत्साह में वृद्धि देख,रीझकर,उसकी प्रशंसा करता हुआ अपने मन में कहता है-
अर्थ: यौवन-रूपी प्रवीन (दान, दंड इत्यादि उपायों में निपुण) नृपति (राजा) ने [उनको] अपने अँग का (दल का, पक्ष का) समझकर, स्तनों (कुचों), मन, नयनों और नितंबों का बड़ा इज़ाफ़ा कर दिया है।
टीकाकारों ने प्रायः ऐसे दोहों को सखी का वचन सखी से, नायक से, अथवा स्वयं नायिका से माना है, पर हमारी समझ में ऐसे दोहों को, सखी का वचन मानने की अपेक्षा, नायक का वचन मानने में विशेष रस है; क्योंकि किसी गुण-ग्राहक की प्रशंसा से किसी वस्तु के गुणों को जैसो वास्तविकता प्रकट होती है, वैसी किसी अभिप्राय से प्रशंसा करने वाले को प्रशंसा से नहीं हो सकती। इसलिए ऐसे दोहों में हमने प्रायः नायक का स्वगत वचन माना है।
अर तैं टरत न बर-परे, दई मरक मनु मैन।
होड़ाहोड़ी बढ़ि चले चितु, चतुराई, नैन ॥३॥

शब्दार्थ: अर : किसी बात के निमित्त हठ-पूर्वक डट जाना। यहाँ 'अर' का अर्थ अपने गौरव के निमित्त हठ करना है । बर-परे : 'बर' का अर्थ बल है। यहाँ इसका अर्थ उत्साह, उमंग है। अतः 'बर-परे' का अर्थ उमंग से भरे हुए होता है । मरक- बढ़ावा, चाँटी । होड़ाहोड़ी- होड़ बराबरी करने की स्पृहा-लागडाट-को कहते हैं। 'होडाहोड़ी' का अर्थ परस्पर की लागडाट होता है।
अवतरण: नवयौवना नायिका की शोभा से रीझकर नायक, उसकी प्रशंसा करता हुआ अपने मन में कहता है-
अर्थ: [अहा! इस स्त्री के शरीर में यौवनागमन के कारण] उमंग से भरे हुए चित्त, चतुराई और नयन [अपने-अपने] हठ से नहीं हटते, [और] होड़ा-होड़ी (परस्पर लागडाट करके) बढ़ चले हैं, मानो मदन ने [इन्हें] बढ़ावा दे रखा है।
औरै-ओप कनीनिकनु गनी घनी-सिरताज । 
मनीं धनी के नेह की बनीं छनीं पट लाज ॥४॥
शब्दार्थ: औरै-ओप : कुछ और ही ओप वाली। यह समस्त पद 'कनीनिकनु' का विशेषण है। कनीनिकनु : कनीनिका आँख की पुतली को कहते हैं। 'कनीनिकनु' कनीनिका शब्द के संबंधकारक का बहुवचनांत रूप होता है। इसके पश्चात् की तृतीया की विभक्ति का लोप है, अतः इसका अर्थ कनीनिकाओं से, अर्थात् कनीनिकाओं के कारण, हुआ। गनी : गिनी गई है, मानी गई है। घनी: सिरताज घनी का अर्थ अनेक होता है। यहाँ इसका अर्थ अनेक सपत्नी है। 'सिरताज' फारसी समस्त शब्द 'सरताज' का रूपान्तर है। इसका अर्थ शिरोमणि अर्थात श्रेष्ठतम होता है। इसलिए 'घनी-सिरताज' का अर्थ अनेक सपत्नियों में शिरोमणि अर्थात् श्रेष्ठतम पत्नी हुआ ॥ मनीं : (मणि) हीरा, नीलम इत्यादि, अथवा सर्प इत्यादि से निकली हुई मणियाँ। मणियों में अनेक प्रकार के प्रभाव माने जाते हैं। किसी मणि के पहनने से लक्ष्मी की प्राप्ति, किसी से अन्य मनुष्यों का सम्मोहन इत्यादि माना जाता है। धनी: प्रभु, स्वामी अर्थात पति। मनीं धनी के नेह की : इसका अर्थ पति के स्नेह को आकर्षित करने वाली मणियाँ होती हैं। छनीं आच्छादित, छिपी हुई। मणि, मंत्र इत्यादि का प्रभाव छिपे रहने पर विशेष होता है और खुल जाने पर जाता रहता है। इसी प्रकार लज्जा से आच्छादित नेत्रों में भी आकर्षण शक्ति विशेष होती है। इसीलिए कवि ने कनीनिकाओं को मणि बनाकर लज्जा रूपी पट से ढाँप रखा है।
अवतरण: नवयौवना मुग्धा की आँखों की पुतलियों में यौवनागमन के कारण विलक्षण प्रभा तथा लज्जा का संचार हो गया है। उनकी प्रशंसा सखी उसके हृदय में उत्साह बढ़ाने के निमित्त करती है-
अर्थ- [अब तू अपनी और ही ओप (प्रभा) वाली कनीनिकाओं के कारण अनेक [सपत्नियों] में शिरोमणि गिनी गई है, [क्योंकि ये तेरी कनीनिकाएँ] लज्जा-रूपी पट में छिपी हुई (लिपटी हुई) पति के स्नेह की (पति के स्नेह को तेरी ओर आकर्षित करने वाली) मणियाँ बन गई हैं।
सनि-कज्जल चख-झख-लगन उपज्यौ सुदिन सनेहु ।
क्यों न नृपति ह्वै भोगवै लहि सुदेसु सबु देहु ॥५॥
शब्दार्थ: सनि : (शनि) शनैश्चर नामक ग्रह। इस ग्रह का रंग काला माना जाता है और वस्तुत: भी इस तारे का रंग देखने में श्याम प्रतीत होता है। सनि-कज्जल : जिसमें कज्जल शनि है ऐसी। यह समस्त पद 'चख झख लगन' का विशेषण है। इसमें बहुब्रीहि समास है। चख :(चक्षु) आँख । झख : (झष)- मछली। लगन : (लग्न)- इस शब्द का अर्थ लगा रहना, मिला रहना है। ज्योतिष की परिभाषा में क्रांतिवृत्त के क्षितिज में लगे रहने को लग्न कहते हैं। भारतीय ज्योतिषाचार्यों के अनुसार सूर्य पृथ्वी की परिक्रमा करता है। उस परिक्रमा पथ को क्रांतिवृत्त कहते हैं, जो स्वयं भी प्रवह वायु द्वारा चलायमान होकर, पृथ्वी के चारों ओर घूमा करता है। यह क्रांतिवृत्त बारह सम भागों में विभक्त माना गया है। एक-एक भाग एक-एक राशि के नाम से ख्यात है। उन बारह राशियों के नाम ये हैं- मेष, नृष, मिथुन, कर्क, सिंह, कन्या, तुला, वृश्चिक, धनु, मकर, कुम्भ और मीन। जो राशि जितन काल तक पूर्व क्षितिज से सम्मिलित रहती है, उतने काल तक उस राशि की लग्न मानी जाती हैं। जैसे यदि सूर्योदय के समय क्रांतिवृत्त की मीन राशि क्षितिज से सम्मिलित हो, तो उस समय मीन लग्न मानी जायेगी और जब तक क्रांतिवृत्त के भ्रमण के कारण, वह राशि घूमकर क्षितिज रेखा का उल्लंघन न कर जायेगी और मेष लग्न रेखा पर न पहुँच जायेगी, तब तक मीन लग्न का मान रहेगा। उसके पश्चात् मेष लग्न का मान आरम्भ होगा। जन्मकुण्डली के सम्बन्ध में लग्न उस लग्न को कहते हैं, जो किसी के जन्म के समय होती हैं। जैसे यदि किसी के जन्म समय मीन लग्न हो तो मीन लग्न कहने से उसके जन्म-काल की लग्न समझी जायेगी। यदि उस मनुष्य के जन्म के समय मीन लग्न हो और शनि ग्रह भी उस समय मीन राशि ही में हो, तो उस मनुष्य की लग्न में मीन राशि के शनि का होना कहा जायेगा। ऐसा मनुष्य ज्योतिष शास्त्र के अनुसार राजा होता है।
     'लगन' शब्द इस दोहे में श्लिष्ट है। इसका एक अर्थ तो वही है, जो ऊपर लिखा गया है और दूसरा लगन अथवा मिलना है। सुदिन- अच्छा दिन अर्थात् ऐसा समय जो कि ग्रहों की स्थिति के कारण राजयोग के अनुकूल हो। यद्यपि शनि का मीन लग्न में होना मनुष्य को राजा बनाता है, तथापि केवल एक यही योग इस कार्य के लिये पर्याप्त नहीं है। और भी ग्रहों का यथेष्ट स्थानों में होना आवश्यक है अर्थात् और प्रकार से भी वह समग्र सानुकूल होना चाहिए। यही सानुकूलता बिहारी ने 'सुदिन' कहकर व्यंजित की है। नेत्रों से देखने के विषय में सुदिनता का यह भाव है कि नायिका के नायक को कज्जल-कलित नेत्रों से देखने के समय ऐसा सुअवसर था कि वह आँखें भरकर उसकी ओर देख सकी । सनेहु (स्नेह)- स्नेह रूपी बालक। इस दोहे में, 'उपज्यौ', 'लगन' इत्यादि शब्दों के पड़ने के कारण, अर्थ बल से बालक शब्द का ग्रहण हो जाता है। भोगवै- भोगे, भोग करे। सुदेसु- सुन्दर देश। देश का सौष्ठव उसका धनधान्य तथा सानुकूल प्रजा में संपन्न होना इत्यादि है और देह का सौष्ठव सुन्दर, युवा तथा स्निग्ध होना है।
अवतरण: किसी सुअवसर पर नायिका के कज्जल कलित नेत्रों में देखने में नायक के हृदय में स्नेह उत्पन्न हुआ, जिसने उसके सर्वांग पर अधिकार जमा लिया। उसकी इसी दशा का वर्णन सखी, बड़ी चातुरी से नायिका प्रति करके, उसको नायक से मिलाना चाहती है-
अर्थ: जिसमें कज्जल-रूपी शनि [स्थित] है, ऐसी चख-रूपी मीन लग्न में (१. पृथ्वी तथा सूर्य की विशेष स्थिति के समय २. आँखों के आँखों में मिलने के समय) शुभ दिन [नायक के हृदय में] उत्पन्न स्नेह-रूपी बालक सब देह-रूपी सुदेश ( देह-रूपी सुदेश का सार्वभौमिक राज्य) पाकर राजा बनकर क्यों न [उस पर] भोग करे (पूर्ण अधिकार जमावे) I
    इस दोहे में सखी नायक के स्नेह की व्यवस्था का वर्णन करती हुई, वाक्य चातुरी द्वारा, ' सुदेश' शब्द के प्रयोग से उसका सुंदर, युवा इत्यादि होना तथा 'सब' शब्द के प्रयोग से उसके सर्वांग पर स्नेह का आधिपत्य हो जाना व्यंजित करके, नायिका के हृदय में रुचि उपजाना चाहती है ।
सालति है नटसाल सी, क्यों हूँ निकसति नाँहि । 
मनमथ-नेजा-नोक सी खुभी खुभी जिय माँहि ॥६॥

शब्दार्थ: सालति है : चुभकर पीड़ा देती है। नटसाल : (नष्ट शल्य)- बछीं, बाण इत्यादि की अथवा काँटे की नोक, जो टूटकर घाव के भीतर रह जाती है। मनमथ-नेजा- नोक : कामदेव के भाले की नोक। कई एक टीकाकारों ने, यह कहकर कि कामदेव के आयुध बाण प्रसिद्ध है अतः 'मनमथ नेजा' का अर्थ कामदेव का भाला करने में प्रसिद्धि- विरुद्ध दूषण पड़ता है, "मनमथ" का अर्थ मन को मथने वाला अर्थात् पीड़ा देने वाला किया है, पर श्रृंगार रस के दोहे में 'मनमथ-नेजा- नोक' का अर्थ कामदेव के भाले की नोक ही करना विशेष सरस है। यद्यपि कामदेव के मुख्य आयुध तो अवश्य बाण ही माने जाते हैं, पर उनके और आयुधों-खड्ग-कुन्तादि का भी वर्णन कवि करते हैं। अतः उसके भाले का वर्णन दूषित नहीं समझा जा सकता। खुभी : कान में पहनने का एक भूषण, जो भाले के फल के आकार का होता है। खुभी : चुभी हुई, धँसी हुई।
अवतरण: खुभी पर रीझे हुए नायक का, नायिका की किसी सखी अथवा दूती से, मिलनात्कंठा-व्यंजक वचन-
अर्थ : [उसकी] कामदेव के भाले की नोक सी खुभी मेरे जी में धँसी हुई नटसाल सी सालती (खटकती) है, और किसी प्रकार निकलती नहीं।
जुवति जोन्ह मैं मिलि गई, नैंक न होति लखाइ ।
सौंधे कैं डोरैं लगी अली चली सँग जाइ ॥७॥

शब्दार्थ: जुवति : युवती जोन्ह : (ज्योत्स्ना) चाँदनी लखाइ : लक्षित। नैंक न : जरा सी भी  सौंधे : सुगंध। डोरैं : प्रवाद में। अली: सखी। यदि यह शब्द यहाँ श्लिष्ट माना जाय, तो चमत्कार बढ़ जाता है। एक अर्थ सखी और दूसरा अर्थ भ्रमर करने में इसका अर्थ भ्रमर सी सखी हो जाता है।
अवतरण: शुक्लाभिसारिका नायिका की अंतरंगिनी सखियाँ उसके शरीर को गुराई तथा सुगंध का वर्णन करती हैं-
अर्थ: देखा, यह युवती अपनी गौर द्युति के कारण चाँदनी में कैसी मिल गई है कि किंचित् मात्र भी लक्षित नहीं होती। अतः उसको दृष्टि द्वारा लक्षित करके उसके संग चलना असंभव है, पर अली अर्थात भ्रमर सी सखी उसके शरीर की सुगंध के डोरे से लगी हुई (डोरे के सहारे पर) उसके संग चली जा रही है। 
हौं रीझी, लखि रीझिहौं छबिहिं छबीले लाल। 
सोनजुही सी ह्वोति दुति-मिलत मालती माल ॥८॥

शब्दार्थ: हौं : मैं रीझी : आसक्त लखि : देखती रीझिहौं: आसक्त हो जाओगे छबिहिं : सौंदर्य छबीले लाल : सुंदर युवक सोनजुही : चंपा का फूल ( सुनहरे रंग का ) दुति-मिलत- द्युति, आभा से मिलते ही मालती माल : सफेद फुल की माला
अवतरण: नायिका की सखी अथवा दूती नायिका के शरीर की सुनहरी आभा की प्रशंसा करके नायक के हृदय में उसके देखने की उत्कण्ठा उत्पन्न करना चाहती है - 
अर्थ: मैं तो उस पर रीझ गई, और तुम भी, हे छबीले [अपने को समझने वाले] लाल, उसकी छवि देखकर रीझ जाओगे। उसकी गुराई ऐसे पीत वर्ण की है कि उसकी आभा से मिलते ही मालती माला में लगी हुई मालती सोनजुही सी सुनहरी हो जाती है।
बहके, सब जिय की कहत, ठौरु कुठौरु लखै न। 
छिन औरै, छिन और से, ए छबि छाके नैन ॥९॥
शब्दार्थ: बहके- अपने वश से बाहर हुए। ठौर कुठौर : अवसर अनवसर लखै न : नहीं देखते छिन : क्षण औरे : कभी कुछ तो कभी कुछ छबि छाके - छवि रूपी मदिरा में छके ( तृप्त होना )हुए। छकना पीने को कहते हैं। पंजाब में अभी तक लोग 'जल छक लो' को जल पो लो के अर्थ में बोलते हैं। जैसे पियक्कड़ का अर्थ बहुत मदिरा पीने वाला होता है, वैसे ही 'छाके' का अर्थ मदिरा पीकर मतवाले होना है। अतः 'छवि छाके' का अर्थ छवि रूपी मदिरा पीकर मतवाल हुआ।
अवतरण: सखी नायिका से कहती हैं कि तुझे अपना अनुराग छिपाए रखना चाहिए इस तरह प्रेमोन्मत्त देखकर लोग तुझे क्या कहेंगे। उसकी यह शिक्षा सुनकर पूर्वानुरागिनो नायिका उससे कहती है-
अर्थ: हे सखी मैं क्या करूँ, ये छवि-रूपी मदिरा पीकर मेरे नैन मतवाले हो गए है, बहक गए है और इसी कारण क्षण-क्षण पर और ही और प्रकार के होने वाले नयन जो कि सब छिपी हुई बातें कह देते हैं उद्घाटित ,प्रकाशित कर देते हैं ,और ठौर कुठौर (अवसर अनवसर) नहीं देखते (समझते) I
   यह बात प्रसिद्ध ही है कि मदिरा पान करने पर मनुष्य अपने जी की सब बातें कह देता है। इसलिए चोर से उसकी चोरी कहला लेने के लिये उसको प्रायः मदिरा पिला दी जाती है। 
फिरि फिरि चितु उत हीं रहतु, टुटी लाज की लाव।
अंग-अंग-छबि- झौंर मैं भयौ भौंर की नाव ॥१०॥
शब्दार्थ: चितु : चित्त उत : उस ओर लाव- रस्सी, नाव बाँधने की लहासी। लाज की लाव- लज्जा-कृत लाव, लज्जा से बनी हुई लाव अर्थात् लज्जा रूपी लाव। अंग अंग छबि झौर : नायक के अंग अंग की सुंदरता का समुह भौंर : भँवर
अवतरण: पूर्वानुरागिनी नायिका अंतरंगिनी सखी से अपनी स्नेह दशा कहती है-
अर्थ: नायक के अंग-अंग की छवि के सौंदर्य समुह में फँसकर मेरा चित्त, भँवर में पड़ी हुई नाव बना हुआ, फिर फिर कर (घूम फिर कर), उसी ओर (नायक ही की ओर) मेरा चित्त रहता है, और किसी ओर नहीं जाता, क्योंकि नायक की ओर से खींचने वाली लज्जा-रूपी रस्सी टूट गई है।
नीकी दई अनाकनी, फीकी परी गुहारि। 
तज्यौ मनौ तारन-बिरदु बारक बारनु तारि ॥११॥
शब्दार्थ: नीकी : खूब ढंग से , अच्छी तरह से  अनाकनी- अनसुनी , आनाकानी देना- बात को सुनकर भी न सुनना । फीकी- प्रभाव-रहित। गुहारि - पुकार । तज्यौ: त्याग दिया है बिरदु - प्रशंसा, प्रशस्ति। तारन-बिरदु- तारने वाले होने की विख्यति । बारक- एक बार ही, सर्वथा । बारनु - हाथी ।
अवतरण: भक्त का व्यंग्य भरा उलाहना भगवान से-
अर्थ: हे नाथ! आप ने तो अच्छी आनाकानी कर दी है । हमारी पुकार फीकी पड़ गई; मानो हाथी को तार कर आपने एक बार ही अपना तारन बिरदु (तारने वाले कहलाना) छोड़ दिया हो ।
चितई ललचौहैं चखनु डटि घूँघट-पट माँह ।
छल सौं चली छुवाइ कै छिनकु छबीली छाँह ॥१२॥
शब्दार्थ: चितई - देखा ( दृष्टि से ) ललचौहै : लालच भरी नजरों से चखनु : चक्षु डटि : डटकर स्थिरता पूर्वक छल सौं : बहाने से छुवाइ कै : स्पर्श करके छिनकु : क्षणिक छाँह : परछाई
अवतरण: नायक को देखकर नायिका ने जो अनुरागोत्पादक तथा अनुराग व्यंजक चेष्टाएँ की हैं, उन पर रीझकर नायक स्वगत, अथवा उसकी सखी से, कहता है-
अर्थ : घूँघट के पट में से पहले तो उसने डटकर (स्थिरता-पूर्वक. आँखों से आँखें भली-भाँति मिलाकर) मुझे  ललचाते हुए चक्षुओं से देखा. और फिर किसी बहाने से वह छबीली मुझको अपनी छाया क्षण मात्र छुआ कर. (छुआती हुई) चली।
'छबीली' शब्द को 'छाँह' का विशेषण भी मान सकते हैं। छाया पृथ्वी पर पड़ती है। 'छुवाइ' शब्द से छाया के अंतिम भाग मात्र का स्पर्श और उससे नायिका का अपने सिर की छाया से नायक के पावों का स्पर्श करना, अर्थात नायक को प्रणाम करने का भाव, व्यंजित होता है। छाया छुआने से यह भी सूचित होता है कि नायक उसको ऐसा प्रिय लगा कि यद्यपि वह उसको अपना शरीर लज्जावश न छुआ सको. तथापि छाया ही को उसके शरीर से छुआकर उसने स्पर्शाभास का सुख प्राप्त किया।

जोग-जुगति सिखए, सबै मनै महामुनि मैन। 
चाहत पिय-अद्वैतता काननु सेवत नैन ॥१३॥

शब्दार्थ: जोग-जुगति (योग-युक्ति) - योग शब्द यहाँ श्लिष्ट हैं। इसके दो अर्थ हैं-(१) नायक का मिलाप: (२) चित्त वृत्तियों के निरोध द्वारा जीवात्मा का परमात्मा में लीन करना। जुगति- उपाय। जोग जुगति (१) प्रियतम संयोग की प्राप्ति के उपाय (२) योग क्रिया करने के विधान। मैन : कामदेव पिय- इस शब्द के भी दो भावार्थ हैं- (१) प्रियतम, नायक. (२) परमप्रेमास्पद परमात्मा। अद्वैतता अभिन्नता। नायक पक्ष में इसका अर्थ अपने सामने से अलग न होने देना है और ब्रह्म पक्ष में ब्रह्म तथा जीव का ऐक्य भाव। काननु- इस शब्द के भी यहाँ दो अथ हैं- (१) कानों को। इस अर्थ में यह शब्द कान शब्द के संबंधकारक का बहुवचन रूप है जो कि कर्मकारक वत प्रयुक्त हुआ है: (२) वन। इस अर्थ में यह शब्द कानन शब्द के कर्मकारक का एकवचन रूप है। नैन (नयन) - यह शब्द भी यहाँ श्लिष्ट है। इसका पहला अर्थ नेत्र है और दूसरा उचित आचार तथा संयम रखने वाले अर्थात योगी। इन दोनों अर्थों के संयोग से 'नैन' शब्द में श्लिष्टपद मूलक रूपक हुआ।
अवतरण: नवयौवना मुग्धा के नेत्रों के सौंदर्य तथा बढ़ाव को देखकर सखियाँ, उनकी प्रशंसा करती हुई, उससे परिहासात्मक तथा उत्साहवर्द्धक वाक्य कहती हैं-
अर्थ: अब तेरे नयन रूपी योगी 'काननु' (श्रवण-रूपी वन) का सेवन करने लगे हैं, मानो मदन-रूपी महायोगी के द्वारा योग १. संयोग । २. योग - क्रियाओं की सब युक्तियाँ सिखाए हुए [ये] प्रिय-अद्वैतता १. प्रियतम से अलग न होना: २. परमात्मा से एकता चाहते हैं एवं इनकी शोभा पर रीझकर नायक सदैव तेरे सामने उपस्थित रहेगा ।
यहां सखियों का परिहास उसी प्रकार का है जैसा सम-वयस्क युवतियाँ आपस में किया करती हैं कि अब तो मेरे मन में और ही चाव बढ़ने लगे हैं और तेरा प्रियतम तुझ पर मोहित हो रहा है।
खरी पातरी कान की, कौन बहाऊ बानि ।
आक-कली न रली करै अली, अली, जिय जानि ॥१४॥

शब्दार्थ: खरी बहुत,बड़ी,अत्यन्त। पातरी : पतली. सुकुमार अर्थात् जिस पर किसी बात का प्रभाव शीघ्र पड़े। 'पातरी कान की'- कान की पतली अर्थात किसी बात को सुनकर, बिना विचार, उस पर शीघ्र विश्वास कर लेनेवाली। इस विशेषण से नायिका और अप्रौढता व्यंजित होती है। बहाऊ : बहा देने के योग्य अथवा बहा देने वाली, अर्थात् नष्ट करने वाली। आक (अर्क) मदार। ( रूचकी ) रली आनंद, विहार, सुख।
अवतरण: मध्या नायिका ने, नायक को अन्य स्त्री-रत सुनकर, मान किया है। सखी उसको समझाती है-
अर्थ- तु कान की बड़ी पतले कान की है। ( काम की कच्ची है ) यह तेरी कौन , किस अर्थ की अर्थात् बहुत निकम्मी बहाऊ (बहा देने के योग्य अथवा तुझको नष्ट करने वाली) बान (प्रकृति) है कि तु बिना विचार किये सबकी बातों पर विश्वास कर लेती है। हे अली (सखी) तु अपने जी में यह बात जान ले (निश्चित कर लें) कि अली (भ्रमर) मदार की कली में रली (विहार) नहीं करता।
पिय-बिछुरन कौ दुसहु दुखु, हरषु जात प्यौसार ।
दुरजोधन लौं देखियति तजत प्रान इहि बार ॥१५॥
शब्दार्थ: प्यौसार (पितृशाला) बाप के घर, नैहर। दूरजोधन (दुर्योधन) कौरवपति धृतराष्ट्र का पुत्र। उसको शाप था कि जब उसको हर्ष तथा शोक, दोनों एक माथ ही व्यापेंगे तब उसको मृत्यु होगी। एक ऐसे ही अवसर पर उसके प्राण छूटे थे। देखियति देखी जाती है। इहि बार इस बार अर्थात् अब की बार नैहर जाते समय।
अवतरण: पहले तो नायिका मुग्धा थी, अतः उसे नैहर जाते समय नायक-वियोग का दुःख नहीं होता था. पर अब वह मध्यावस्था को प्राप्त हो रही है, अतएव इस बार उसको नैहर जाने के हर्ष के साथ ही नायक के विछोह का दुःख भी व्याप्त हो रहा है। अर्थात् उसको हर्ष तथा दुःख एक साथ ही हुए हैं, जिसमें उसके प्राण बड़े संकट में पड़े हुए हैं। उसकी इसी दशा का वर्णन सखी सखी से करती है-
अर्थ: नैहर जाते समय एक तो इसको नैहर वालों की दर्शन-संभावना का हर्ष है और दूसरे प्रियतम से बिछुड़ने का दुःसह दुःख है। अतः इस बार की जवाई में यह दुर्योधन की भाँति प्राण तजते समय की दशा में देखी जाती है।
झीनैं पट मैं झुलमुली झलकति ओप अपार । 
सुरतरु की मनु सिंधु में लसति सपल्लव डार ॥१६॥
शब्दार्थ- झुलमुली : इस शब्द का अर्थ, कृष्ण कवि को छोड़कर, सभी टीकाकारों ने कर्ण भुषण विशेष, जिसको झाला अथवा पीपलपना कहते हैं, लिखा है और इसी अर्थ के अनुसार दोहे का भी अर्थ किया है। कृष्ण कवि ने इसका अर्थ और कोई भूषण-कदाचित् उरवसी-माना है। ईसवी खाँ ने इसका अर्थ उरबसी किया है और यह भी लिखा है कि "जो नायिका को कहै झीने पट में ऐसी झलमलै है तो भी हो सकै है।" हमारी समझ में ' झुलमुली' का अर्थ झुलमुलाती हुई. अर्थात झीने पट से ढँपे रहने के कारण कभी झलकती और कभी छिप जाती हुई करके इसको 'आप' शब्द का विशेषण मानना चाहिए। १८६ तथा ७३८ अंकों के दोहा में जो 'झलमलै' शब्द क्रिया रूप में पड़ा है,उसी शब्द में यह 'झुलमुली' शब्द विशेषण बना है। झलमलाना, झिलमिलाना तथा झुलमुलाना,ये तीनों शब्द वस्तुतः एक ही शब्द के रूपान्तर मात्र हैं और थोड़े-थोड़े अर्थ भेद से प्रयुक्त होते हैं । लसति- बिलास करती हैं, अर्थात् मन्द-मन्द हिलती हुई सुशोभित होती है । 
अवतरण: झीने पट में फूटकर निकलती हुई नायिका के शरीर की झलक पर रीझकर नायक स्वगत कहता है- 
अर्थ- [अहा! इसकी] झुलमुली (झुलमुलाती हुई) अपार ओप झीने पट में से [ऐसी] झलकती है, मानो कल्पवृक्ष की पल्लव-सहित डार समुद्र में विलास कर रही है। 'सपल्लव डार' इसलिए कहा है कि हाथों, पावों, ओठों तथा कानों की उपमा पल्लवों से दी जाती है।

डारे ठोड़ी - गाड़, गहि नैन - बटोही, मारि। 
चिलक-चौंध मैं रूप-ठग, हाँसी-फाँसी डारि ॥१७॥
शब्दार्थ: ठोड़ी-गाड़- ठुड्डी का गड़हा। बटोही- बाट चलने वाले, पथिक। चिलक- चमक। चौंध- पथिकों को जो किसी रात को, अधिक रात्रि रहने पर भी, तारों इत्यादि के प्रकाश के कारण सबेरा होता सा प्रतीत होने लगता है और जिससे चौंधिया कर, अर्थात् धोखा खाकर, उसी समय मार्ग चल पड़ते हैं, उस धोखा देने वाले प्रकाश को चौंधा अथवा चौंध, अर्थात् चमक से आँखों को अन्धा करने वाला, भ्रम में डालनेवाला कहते हैं। इसी का नाम फारसी भाषा में 'सुबहे काजिब' है। ऐसे चौंधे से धोखा खाकर जब पथिक अधिक रात्रि रहने पर भी चल पड़ते हैं, तो ठगों की बन आती है। वे उनको फाँसी डालकर मार डालते और किसी गड़हे में डाल देते हैं।
अवतरण: नायक के नेत्र नायिका के शरीर की शोभा देखते-देखते मोहित होकर उसकी ठुड्डी के गड़हे में पड़ गये हैं; और अब वहाँ से शोभाधिक्य के कारण नहीं टल पाते। अपने नयनों की यह व्यवस्था नायक, नायिका की शोभा का वर्णन करता हुआ, स्वगत कहता है -
अर्थ- [उसके] सौंदर्य-रूपी ठग ने चिलक-रूपी चौंध में [मेरे] नयन - रूपी पथिकों को घेरकर, हँसी-रूपी फाँसी डाल, मारकर ठोड़ी के गड़हे में डाल दिया [एवं वे बेचारे अब वहीं पड़े हुए हैं] ॥
इस दोहे के भाव से २६वें अंक के दोहे का भाव बहुत मिलता है।
कीनें हूँ। कोरिक जतन अब कहि काढै कौनु।
भो मन मोहन-रूपु मिलि पानी मैं कौ लौनु ॥१८॥
शब्दार्थ: मन- मानस। यह शब्द यहाँ श्लिष्ट है। इसका पहला अर्थ मन और दूसरा अर्थ मानसरोवर है। इस श्लेष के कारण 'मन' शब्द में श्लेष-मूलक रूपक है। अतः मन का अर्थ यहाँ मनरूपी मानसरोवर हुआ। १५० अंक के दोहे में भी 'मन' शब्द का ऐसा ही प्रयोग है।
अवतरण: सखी की शिक्षा सुनकर नायिका कहती है कि अब मेरे मन से मोहन का लावण्यमय रूप किसी रूप से निकल नहीं सकता। तेरा शिक्षा देना वृथा है-
अर्थ- मोहन का [लावण्यमय] रूप [मेरे] मनरूपी मानसरोवर में मिलकर पानी में का (पानी में घुला हुआ) लवण हो गया है। अब [तू] कह (बतला) [तो सही कि] कोटिक यत्न करने पर भी [उसको उसमें से] कौन निकाले (निकाल सकता है)।
प्रायः टोकाकारों ने 'मन' को कर्ता और मोहन रूप को अधिकरण मानकर अर्थ किया है। वह भी बुरा नहीं है। इस अर्थ में 'मन' को उकारांत तथा 'मोहन-रूपु' को अकारांत मानना होगा।
लाग्यो सुमनु ह्वै है सफलु आतप-रोसु निवारि। 
बारी, बारी आपनी सींचि सुहृदता-बारि ॥१९॥
शब्दार्थ: सुमनु - (१) सो मनः (२) पुष्प। सफलु- (१) प्राप्ताभीष्ट, प्राप्तकामना. (२) फलयुत। आतप- रोसु (आतप-रोष) (१) ताप देने वाला अर्थात् दुःख देने वाला रोषः (२) आतप अर्थात् घाम का रोष अर्थात् तीक्ष्णता, प्रचंडता। बारी- (१) बालिका अर्थात् अनुभव रहित स्त्री; (२) माली, उद्यान का रक्षक। वाट का अर्थ उद्यान है। अतः वाटी का अर्थ उद्यान-संबंधी मनुष्य अर्थात् माली हुआ। इसी शब्द से, 'ट' को 'र' आदेश होकर, बारी शब्द बना है जो कि इस समय एक जाति विशेष का वाचक है। इस समय बारियों का मुख्य काम पत्तल, दोना बनाना है। यह काम पहले उपवन रक्षकों ही का था। बारी- पारी अर्थात् अपने यहाँ नायक के आने को पारी, (२) वाटिका। सुहृदता- (१) मैत्री, प्रेम (२) सात्म्य, उपयोगिता। बारि (वारि)- (१) वाक्, सरस्वती। यहाँ इसका अर्थ वचन लेना चाहिए (२) जल। सुहृदता-बारि (१) मित्रता के वचन (२) सुहृदता का जल, सात्म अर्थात् सानुकुल जल अर्थात् ऐसा जल, जो बारी को यथेष्ट लाभदायी हो। जिस प्रकार सुहृदता के वारि (वचन) का अर्थ ऐसा वचन, जिसमें मित्रता की सरसता हो उसी प्रकार सुहृदता के वारि (जल) का अर्थ ऐसा जल होता है, जिसमें सानुकूलता के गुण हों, अर्थात् स्वच्छ, शीतल तथा मधुर जल, जो बारी के निमित्त हितकारी होता है।
कवि इस पर दोहे में श्लेष बल से दो अर्थ रखकर, नायिका से उसके इष्ट को गुप्त बात, सखी द्वारा, माली तथा बहिरंगिनी सखियों के सामने ही, कहला देता है  पर उन लोगों का ध्यान, दूसरे ही अर्थ में उलझकर, मुख्य अभिप्राय की ओर नहीं जाने पाता।
अवतरण- आज इस नायिका के घर नायक के पधारने की पारी है, पर अभी तक वह आया नहीं है। नायिका का मन उसी में लगा हुआ है और विलंब के कारण कुछ रुष्ट सी होकर वह, जी बहलाने के निमित्त, वाटिका में भ्रमण कर रही है, जहाँ माली तथा कुछ बहिरंगिनी सखियाँ भी उपस्थित हैं। इतने में उसकी अंतरंगिनी सखी, जो नायक के पास गई थी, आकर यह दोहा चातुरी से पढ़ती है कि नायिका तो अपना इष्टार्थ समझ ले, पर माली तथा बहिरंगिनी सखियाँ समझें कि वह यह वाक्य माली से कह रही है। नायिका-प्रति तो वह यह कहती है -
अर्थ: १- हे बारी ( भोली स्त्री ), [तेरा] मन [जो] लगा है, सो सफल (प्राप्ताभीष्ट) होगा। [तू इस] दुःखदायी रोष को निवारित कर के बारी (पारी) सुहृदता (मैत्री) के वारि (वाक्य) से सींच (सरस कर)।
पर अन्य व्यक्तियों की जान में वह माली से यह कहती है- 
अर्थ २- हे बारी (माली), [तेरी वाटिका में] लगा हुआ सुमन (फूल) सफल (फलयुत) होगा। [तू] अपनी बारी (वाटिका) सुहृदयता के वारि (सानुकूल जल) से सींचकर घाम के रोष (प्रचंड प्रभाव) को निवारित कर।
हरिचरणदास ने लिखा है कि यह दोहा बिहारी का नहीं है। यह उनका शुद्ध भ्रम है। एक तो यह दोहा सब प्राचीन पुस्तकों में तथा हरिचरणदास के पूर्व की टीकाओं में मिलता है, और दूसरे ऐसी उच्च कोटि का है कि बिहारी के अतिरिक्त कोई बिरला ही इसका रचयिता हो सकता है। इसमें उन्होंने जो क्रमभंग दोष बतलाया है, वह उनको अर्थ न समझने के कारण भासित हुआ है।
अजौ तरयौना हीं रह्यौ श्रुति सेवत इक रंग।
नाक-बास बेसरि लह्यौ बसि मुकुतनु कैं संग ॥२०॥ 
शब्दार्थ: अजाँ (अद्यापि)- आज तक भी, अब तक भी। तरयौना- यह शब्द
क्लिष्ट है। इसका एक अर्थ अधोवर्ती है और दूसरा कर्णभूषण विशेष, जिसको तालपर्ण तथा ताटंक भी कहते हैं और भाषा में उसी को तरकी कहते हैं। श्रुति- (१) वेद की श्रुति (२) कान। इकरंग- एक रीति पर, अविच्छिन्न रूप से । नाक-बास - स्वर्ग-निवास (२) नासिका का निवास। बेसरि- (१) नासिकाभूषण विशेष; (२) बेसरी, खच्चरी, अर्थात् महा अधम प्राणी। बेसर संस्कृत में खच्चर को कहते हैं। उसी से वेसरी, स्त्रीलिंग रूप, बनता है। यहाँ यह रूप अत्यन्त तिरस्कार तथा लघुता का व्यंजक है। लक्षणा शक्ति से 'बेसरि' का अर्थ कहाँ बेसरी-सदृश महा अधम प्राणी होता है। मुकुतनु- (१) जीवन मुक्त सज्जनों (२) मुक्ताओं
अवतरण: इस दोहे में कवि बेसर का वर्णन करता हुआ श्लेष-बल से सत्संग की प्रशंसा करता है। वेसर पक्ष में इस दोहे का अर्थ यह होता है-
अर्थ१: आज तक तरयौना (कर्ण-भूषण) एक ढंग से (ज्यों का त्यों) कानी का सेवन करता हुआ (अधोवर्ती अर्थात् अमुख्यस्थान-स्थित) तरयौना हो रहा [और] बेसर ने मोतियों का संग पाकर नाक-बास (१. नासिका का बासः २. उच्च पद) प्राप्त किया ।
कान की स्थिति पार्श्व भाग में होने के कारण कवि ने उसे अमुख्य स्थान मानकर तरयौने को अमुख्य स्थान स्थित वर्णित किया है और नाक शब्द का अर्थ लक्षणा शक्ति से प्रधान, मुख्य, श्रेष्ठ इत्यादि किया है, जैसे ऐसे वाक्यों में होता है- 'यह देश सब देशों की नाक है।'
सतसंग पक्ष में इस दोहे का अर्थ होता है-

अर्थ२ : अविच्छिन्न रूप से श्रुति (वेद) का सेवन करता हुआ [मनुष्य] आज तक भी तरयौना (अधोवर्ती) ही [बना] रहा, [और] बेसरी (महा अधम प्राणी) ने [भी] मुक्तों (जीवन-मुक्त सज्जनों) के संग बसकर नाक-बास (स्वर्ग- निवास) प्राप्त किया ॥
टीकाकारों ने प्रायः सत्संगति-प्रशंसा के पक्ष में, 'तरयौनाहीं' का अर्थ 'तरा नहीं' किया है। वह अर्थ भी इस प्रकार लग सकता है-
एक रूप से श्रुति का सेवन करता हुआ [मनुष्य] आज तक भी बिना तरा ही रहा, [और] बेसरी (महा अधम प्राणी) ने मुक्तों (जीवन-मुक्त सज्जनों) के संग बसकर स्वर्ग निवास प्राप्त किया।
जम-करि-मुँह-तरहरि परयौ, इहिं धरहरि चित लाउ।
विषय-तृषा परिहरि अजौं नरहरि के गुन गाउ ॥२१॥

शब्दार्थ: तरहरि - नीचे। धरहरि- निश्चय । नरहरि- (१) नरसिंह भगवान्; (२) कवि के दीक्षागुरु नरहरिदास। इनके विषय में विशेष जानने के लिये, भूमिका में बिहारी की जीवनी द्रष्टव्य है।
अवतरण: कवि की उक्ति अपने मन से-
अर्थ: [तू] यम-रूपी हाथी के मुँह के नीचे पड़ा हुआ है, इस निश्चय पर चित्त लगा, [और] अब भी विषय-तृष्णा छोड़कर नरहरि के गुणों का गान कर ।।
पलनु पीक, अंजनु अधर, धरे महावरु भाल।
आजु मिले, सु भली करी; भले बने हौ लाल ॥२२॥
शब्दार्थ: महावरु- पहली तथा दूसरी प्रतियों के अनुसार यह शब्द उकारांत ठहरता है और चौथी तथा पाँचवीं प्रतियों के अनुसार अकारांत। हमने पहली तथा दूसरी प्रतियों का अनुसरण करके इसको उकारांत रखा है। 'आजु' (अद्य)- अव्यय होने के कारण यद्यपि इस शब्द के उकारांत होने की कोई आवश्यकता नहीं है, पर ब्रजभाषा के कवियों ने इसको प्रायः उकारांत ही लिखा है। सतसई में यह शब्द छ: दोहों में आया है और छवों स्थानों पर बिहारी न इसको उकारांत ही लिखा है ॥
अवतरण: प्रौढ़ा-धीरा-खंडिता नायिका की उक्ति नायक से-
अर्थ- पलकों में [पान की] पीक, अधर पर अंजन, [तथा] भाल पर महावर धारण किये हुए (अर्थात् पलकों में अधर रँगनेवाली वस्तु, अधर पर पलकों में देने वाली वस्तु एवं भाल पर पैरों में लगानेवाली वस्तु धारण किये हुए) आज [जो तुम] मिले हो, सो अच्छी बात की; [वाहजी वाह!] अच्छे बने हो ।
इस दोहे में 'भली' तथा 'भले' शब्द व्यंग्यात्मक हैं।
लाज-गरब-आलस-उमग-भरै नैन मुसकात।
राति-रमी रति देति कहि औरे प्रभा प्रभात ॥२३॥
अवतरण: प्रात:काल सखी, नायिका के नेत्रों की कुछ विलक्षण ही शोभा से रात्रि में हुई रति के विधान को, अर्थात् विपरीत रति को, लक्षित करके कहती है-
अर्थ- लाज, गर्व आलस्य और उमंग से भरे हुए [तेरे] नेत्र मुस्कुराते हैं, [जिससे तेरी कुछ और ही [प्रकार की बनी हुई] शोभा रात्रि की रमी हुई रति [के प्रकार को] प्रात:काल कहे देती है (तेरा विपरीत रति का करना प्रगट किये देती है)।
     लज्जा, गर्व तथा आलस्य, उमंग, इन विरुद्ध भावों का संघटन, यही इस दोहे में विलक्षणता है। गर्व तथा उमंग से विपरीत रति लक्षित होती है, और लज्जा तथा आलस्य से प्रमाणित होता है कि उक्त गर्व तथा उमंग रति ही के कारण हैं।
पति रति की बतियाँ कहीं, सखी लखी मुसकाइ।
कै कै सबै टलाटलीं, अलीं चलीं सुखु पाइ ॥२४॥
शब्दार्थ: टलाटलीं- टालमटोल, व्याज, मिष।
अवतरण: नायक और नायिका रंगमहल में बैठे विनोद कर रहे थे। वहाँ सखियाँ भी उपस्थित थीं। उसी समय नायक ने बातों ही बातों में रति की इच्छा प्रकट की। नायिका ने यह सुनकर अपनी मुस्कराहट से प्रसन्नता लक्षित कराते हुए अंतरंगिनी सखी की ओर इस भाव से देखा कि अब उक्त कार्य का अवसर हो जाना चाहिए। यह लक्षित करके सब सखियाँ वहाँ से एक-एक करके, किसी न किसी कारण से टलने लगी। सखी का वचन सखी से-
अर्थ: पति ने रति की बातें कहीं (बातों में रति की इच्छा प्रकट की), [जिसको सुनकर नायिका ने] मुस्कुरा कर [अपनी मुख्य] सखी को देखा। [यह देख] सब सखियाँ सुख पाकर, टलाटली (अनेक प्रकार के ब्याज) कर करके [वहाँ से] चलीं (हटने लगीं)।
सखी तथा अली (आलि) शब्द यद्यपि भाषा में प्राय: एक ही अर्थ में प्रयुक्त होते हैं, पर बिहारी ने इस दोहे में 'सखी' शब्द में 'अली' की अपेक्षा कुछ मुख्यता रखी हैं ।
तो पर वारौं उरबसी, सुनि, राधिके सुजान।
तू मोहन कैं उर बसी है उरबसी-समान ॥२५॥
शब्दार्थ: उरबसी- उर्वशी अप्सरा। उरबसी- हृदय पर पहनने का भूषण विशेष।
अवतरण: राधिकाजी ने श्रीकृष्णचंद्र को अन्य-रत सुनकर मान किया है। सखी मान छुडाने के निमित्त कहती है-
अर्थ: हे प्रवीण राधे! सुन, [तू तो ऐसी सुन्दर है कि और की कौन कहै, इन्द्र की अप्सरा] उर्वशी को [भी] मैं तुझ पर वार दूँ। तू [तो] मोहन के उर में उरबसी [भूषण] के समान होकर बसी है [फिर दूसरी उनके उर में कैसे बस सकती है] ।

